МЕСЯЦА НОЕМВРИА В 21-Й ДЕНЬ


ВХОД ВО ХРАМ ПРЕСВЯТЫЯ БОГОРОДИЦЫ


На велицей вечерни,


стихологисуем Блажен муж: 1-й антифон.


На Господи, воззвах: стихиры на 8, глас 1-й.





Подобен: О, дивнаго чудесе:


Днесь вернии ликовствуим, во псалмех и песнех Господеви поюще, и чтуще Того Священную Сень, Одушевленный Кивот, Невместимое Слово Вместившую: приводится бо Господеви паче естества плотию младенствующи, и святитель великий Захария приемлет с веселием Сию яко Божие Жилище.





Днесь Храм Одушевленный Святыя славы Христа Бога нашего, Едина в женах Благословенная Чистая приводится в Храм Господень жити во Святых: и радуются с Нею Иоаким и Анна духом, и девственнии лицы Господеви поют, псаломски воспевающе и чтуще Матерь Его.





Ты пророков проповедание, Апостолов слава и мучеников похвала, и всех земнородных обновление, Дево Мати Божия: Тобою бо Богу примирихомся. Темже чтим Твое в Храм Господень Вхождение, и со Ангелом вси песненно радуйся, Тебе, Пречистая, вопием, Твоими молитвами спасаемии.





Ины стихиры, глас 4-й:


Подобен: Яко добля:





Во Святая Святых, Святая и Непорочная, Святым Духом вводится, и святым Ангелом питается, сущи Святейший Храм Святаго Бога нашего, всяческая Освятившего Входом Ея, и Обожившего естество земных поползшееся.





Отроковицы радующеся, и свещы имуще, Свещи днесь предходят Разумней: и вводят Сию во Святая Святых, священно проявляюще хотящую Зарю из Нея возсияти, и просветити во тьме седящия неведения, Духом.





Веселяся приими, Захарие, возопи Анна всехвальная, Юже проповедаша Божии пророцы Духом: и Сию введи во Святый Храм, священно воспитатися, яко да будет Владыки всех Божественный Престол, и Палата, и Одр, и светозарное Обиталище.





Слава, и ныне, глас 8:


По Рождестве Твоем, Богоневесто Владычице, пришла еси в храм Господень воспитатися во святая святых, яко освященна. Тогда и Гавриил послан бысть к Тебе, Всенепорочней, пищу Тебе принося. Небесная вся удивишася, зряще Духа Святаго в Тя Всельшася. Темже, Пречистая и Нескверная, яже на Небеси и на земли славима, Мати Божия, спаси род наш.


Таже Свете Тихий: Вход. Прокимен дне и чтения три.








На стиховне стихиры, глас 5.


Радуется небо и земля, Небо Умное грядущее зряще, в Божественный дом воспитатися честно, Деву Единую и Непорочную, к Нейже дивяся Захариа вопияше: Двере Господня, храма отверзаю Тебе двери, радующися в нем ликовствуй. Познах бо и веровах, яко уже избавление приидет проявленно Израилево, и родится из Тебе Бог Слово, Даруяй мiрови велию милость.


Стих: Приведутся девы в след Ея, искренния Ея приведутся Тебе.


Анна Божественная благодать яве от благодати данную Чистую Приснодеву приводит с веселием в храм Божий, призвавши ити пред Нею отроковицам свещы носящым, и глаголющи: пойди, чадо, давшему Тя буди возложение и благовонный фимиам. Входи в невходимая, и увеждь тайны, и уготовися быти Иисусово вместилище, веселое и красное, Подающаго мiру велию милость.


Стих: Приведутся в веселии и радовании, введутся в храм Царев.


Внутрь в храм Божий Боговместимый Храм возлагается, Дева Всесвятая, и отроковицы Ей ныне свещи носяще, предходят. Играет родителей сопряжение изрядное, Иоаким же и Анна, ликовствующе, яко родиша Творца Рождшую, Яже ликовствующе в Божественных скиниих и питаема рукою Ангеловою, Всенепорочная, Христа явися Мати, Подающаго мiру велию милость.


Слава, и ныне, глас 6.


Днесь собори верных сошедшеся, духовне да торжествуим, и Богоотроковицу Деву и Богородицу, в храм Господень Приводиму, благочестно восхвалим, Предъизбранную от всех родов во обителище всех Царя Христа и Бога: девы свещы носяще предъидите, Приснодевы чтуще честное происхождение: матери печаль всю отложивше, радостно споследствуйте Матери Бога Бывающей, и радости мiра Ходатаице. Вси убо радостно, еже радуйся, со Ангелом возопиим Обрадованней, присно Молящейся о душах нашых.








На благословении хлебов тропарь, глас 4.


Днесь благоволения Божия предображение, и человеков спасения проповедание, в храме Божии ясно Дева является и Христа всем предвозвещает. Той и мы велегласно возопиим: радуйся, смотрения Зиждителева исполнение.


Трижды.


А идеже всенощнаго бдения несть, на велицей вечерни тропарь глаголем единожды.





